
Date : Aug 14, 2018
Nimewo Pwogram Nan : 1032
Tit Pwogram Nan   : 1 Pyè 1:17-25

Mwen  kontan  resevwa  w  nan  etid  biblik  Atravè  Labib.  N  ap
kontinye avèk pakou nan lèt 1 Pyè a pou nou wè 1 Pyè 1 :17-25. 

Annou pwoche kote Bondye Papa a nan lapriyè.

Bondye Papa nou ki nan syèl la, ala Ou Saj ! Ala Ou se Bondye !
Pa  gen  tankou  W !  Ou  merite  tout  lonè  ak  louwanj.  Ou  se
Bondye ! Ou se Pawòl ki te tounen moun nan. Ou se Bondye ki te
konnen  avan  konesans,  anvan  tan,  anvan  kreyasyon.  Ou  se
Bondye konesan, Bondye ki konnen tout bagay jodia. E apre tout
bagay, apre tan fin pase, apre kreyasyon sa pandan letènite Ou
va toujou konnen. Anvan, pandan e apre Ou se Bondye. Alfa e
omega. Kòmansman e finisman, pre-kòmansman post-finisman.
Men nou pa pretann nou konnen ou konprann men nou kwè. Nou
kwè nan Ou, nan Bondye Papa a, nan Bondye pitit la e Bondye
Lespri. Nou kwè nan Pawòl Ou. Sepousa n ap envite W kite Pawòl
vivan an aji nan nou, pou nou ka gen lavi, lavi nan Kris resisite a
lavi an abondans. Nou vini jan nou ye a Senyè pou W ka fè ak
nou sa Ou vle a. Se nan non Bondye Pitit la, ti Mouton san defo
yo te  sakrifye pou nou e nan plas  nou,  men ki  vivan e  chita
kounyea sou bò dwat ou, Bondye Papa a nou priye W, amèn.

Ou byenvini nan etid biblik Atravè Labib, n ap etidye jodia 1 Pyè
1 :17-25. 

I Pyè 1 :17 Si lè n'ap lapriyè nou rele Bondye: Papa, li
menm ki p'ap gade sou figi moun men k'ap jije tout moun menm
jan dapre sa yo fè, se pou nou viv ak krentif pou Bondye pandan
ti tan ki rete pou nou pase sou tè a.

Annefè  Bondye pa « gade sou figi  moun ».  Bondye jije  travay
chak moun san pas pouki. Bondye pa nan moun pa. Li va jije
travay  chak  kretyen  dapre  sa  yo  merite.  Konprann  byen  jije
travay kretyen an pa gen anyen pou wè ak Sali kretyen an, men
pito li gen pou wè ak kalite lavi kretyen an ap mennen isit sou
latè. Lefèt ke nou konnen Bondye pral jije nou pi devan ta dwe
envite nou aji a tèt repoze e peye plis atansyon sou lavi nou isit
sou latè. Zanmi annou veye pou n pa yon moun sipèfisyèl. Eske
ou se yon moun k ap mache tout lajounen ak yon fo souri sou
vizaj ou tankou Lavi Souri, k ap reyone tankou solèy e simaye kè
kontan tout kote w pase ? Levanjil pa wouze dlo flè wòz sou zèb
raje  mouri  non.  Levanjil  transfòme,  konplètman  chanje  lavi,
mennen nan yon nouvo lavi ki mache ak yon espwa vivan baze
sou rezireksyon Kris la. Kretyen an gen lavi nan yon Sovè vivan k
ap viv jodia anlè a sou bò dwat Bondye Papa a.   

I Pyè 1 :18, 19 Bondye wete nou nan lavi san sans nou te
resevwa nan men zansèt nou yo. Nou konnen sa li te peye pou
sa. Se pa t' avèk bagay ki ka pèdi valè yo tankou lajan ak lò.

Men, se avèk gwo ofrann san Kris la ki te koule lè li te ofri
tèt li tankou yon ti mouton san defo ni ankenn enfimite.

Nan vèsè sa yo, 1 Pyè 1 :18, 19 apot Pyè ap pale sou objektif
travay  Bondye  pou  Sali  nou  ki  se  redanmsyon.  Zanmi  Li  te
bezwen peye yon pri pou ou e pri sa te chè anpil, li te koute L
anpil. Ou menm avè m te tonbe anba jijman Bondye, paske Bib la
di nou nan Ezekyèl 18 :4 : « … Moun ki fè peche a, se li menm

k'ap mouri. ». E Bondye poko janm anile dekrè sa. Bondye pa
chanje. Li se menm Li te ye ayè a, menm Bondye Li ye jodia e
menm Bondye Li  va  toujou ye pou toutan gen tan.  M kwè si
mechan  an  ta  pran  yon  ti  tan  panse  a  sa  li  ta  reyalize  ke
imitabilite Bondye, sa vle di lefèt ke Bondye pa janm chanje, se
bagay ki plis teworize mechan an. Nou tande yo di n ap viv nan
yon nouvo tan kote ki gen nouvo panse ak nouvo valè moral,
men Bondye Li menm Li pa janm chanje. E anfèt pa gen okenn
rezon ki ta jistifye l chanje paske L konnen absoliman tout bagay
soti depi nan kòmansman rive nan finisman ou nan letènite. Ni
Bondye pa  t’aprann  anyen  anplis  pandan  L  t’ap  fè  « Nouvèl »
maten an. Li pa t aprann anyen, nouvèl yo pa nouvèl pou Li vre,
paske L deja konnen tout bagay ni pase, ni prezan, ni sa ki gen
pou vini. E Bondye pa chanje dekrè ki di : « moun ki fè peche a,
se li menm k’ap mouri ».  

« Se pa t' avèk bagay ki ka pèdi valè yo tankou lajan ak lò. »
Malgre lajan ak lò se metal  presye e pirifye,  metal  yo te blije
mete nan founèz wouj ak dife pou netwaye yo retire tout salte
nan yo, ap rive yon jou lè yo va deteryore e pèdi valè  yo. Si w’
gen istansil pou sal-a-manje an ajan ki sere nan panntyè ke w
sèlman mete deyò lè gen vizitè lakay, ou ka note y ap pèdi koulè
chak fwa w mete yo deyò. Sa k rive sèke l ap deteryore. Lajan ak
lò  se  bagay  perisab,  bagay  k  ap  pèdi  valè  yo  yon  jou.  Pyè
konfime pou di se pa ak ti kalite bagay efemè sa yo Bondye te
delivre nou. 

« Bondye wete nou nan lavi san sans nou te resevwa nan men
zansèt nou yo. » San redanmsyon nou jwenn nan Kris la lavi pa
vo ayen, li vid li pa gen yon rezon dèt. San redanmsyon ki gen
nan Kris la pa gen bagay ki pi pa gen sans pase lavi lòm sou latè.
Tout lòt bagay ki egziste nan linivè ranpli objektif yo te kreye pou
yo a. Chak zannimo e chak  plant sou latè sèvi yon bi detèmine.
Solèy la, lalin lan e chak zetwal nan syèl la gen yon rezon dèt.

Men lòm san Bondye pa vo absoliman anyen, li  pa gen okenn
rezon dèt. Gen yon moun ki te di lòm se yon senp gratèl sou po
yon ti planèt. E se vre se tou sa lòm ye san Bondye. Se pa avèk
bagay ki ka pèdi valè yo Bondye te delivre nou, non se pa avèk
okenn nan bagay ki soti nan lavi vid sa a. Lòm pa gen anyen l ka
ofri Bondye pou delivrans li. Dapre ou, kisa w panse w genyen
Bondye bezwen ? 

Dr. McGee di Bondye te montre m jan m pa enpòtan yon peryòd
vakans lè L te mete m kouche sou do. M te pwograme pou m t al
prezante  kèk  konferans  biblik  nan  zonn  Nòdwès  peyi  a,  e  m
panse sa te enpòtan anpil. Men se tankou si Bondye t ap di m :
« Gade, M t’ap fonksyone san ou anvan w te fèt, e M va kontinye
fonksyone san pwoblèm apre w fin kite tè sa. Ou panse prezante
konferans  sa  yo  enpòtan,  men  M  ta  renmen  montre  w  sa  k
vrèman enpòtan. M pral mete w kouche sou do pou w ka leve je
gade M e konprann ke se relasyon w avè M ki pi enpòtan pase
tout bagay. Gen kèk bagay M bezwen montre w. Pafwa lè w ap
ansye Pawòl la, sa w ap yo anseye depase byen wo nivo lavi w ap
mennen an. M ta renmen w fè eksperyans pou w reyalize sa M di
nan Pawòl mwen yo reyèl e yon ti soufrans pap twò deranje w
pase sa. M pral pase w nan moul pou ba w fòm M ta renmen w ye
a. »  Zanmi,  m aprann  pa  eksperyans  m pa  posede  anyen  ke
Bondye bezwen.    

Kisa ou menm avè m ka fè jodia pou sove tèt nou ? Anyen ! Nan
ka sa kòman nou ka fè jwenn delivrans ?

« Se avèk gwo ofrann san Kris la. » Isit la ankò nou jwenn Simon
Pyè, gwo pechè pwason wobis la,  konsidere san Kris  kòm yon
bagay presye.  Tankou m te mansyone sa deja, gen kèk relijyon
ou legliz  ki  chwazi  pa  menm pale  sou  sijè  san  Kris  la.  Legliz
liberal yo menm rive retire mo ou konsèp sa a nan chan ak litiji
yo. Yo di bagay san sa a yon jan twò gwosye, twò repiyan. Men

m pa kwè l gwosye jan yo di a vre, e sètènman Simon Pyè pa t
twouve l gowsye paske l ap pale sou « gwo ofrann san Kris la »
ke kèk lòt vèsyon Bib la dekri tou kòm « San presye Kris la. »

« Men, se avèk gwo ofrann san Kris la ki te koule lè li te ofri tèt li
tankou yon ti mouton san defo ni ankenn enfimite. » Simon Pyè,
ki te viv avèk Senyè Jezi pandan twa zan, konfime Senyè Jezi te
konplètman san tach e san defo.  Senyè Jezi  te absoliman san
peche. E m fè sa Pyè di a konfyans, m kwè l te nan yon pi bon
pozisyon pou bay yon opinyon sou sa pase otè kontanporen ki
dekri Kris tankou yon lòt pechè yo. Otè kontanporen yo ekri pou
fè lajan, men se pa t leka pou apot Pyè. Tout rekonpans li  te
jwenn  de  temwayaj  li  nan  Kris  se  soufrans  ak  finalman
krisifiksyon. Li di se pa t avèk bagay ki ka pèdi valè yo Bondye te
rachte nou, tankou lajan ak lò ; « Men, se avèk gwo ofrann san
Kris la ki te koule lè li te ofri tèt li tankou yon ti mouton san defo
ni  ankenn  enfimite. » Sa  se  deklarasyon  ofisyèl  la,  yon
deklarasyon objektif sou Sali nou. Se egzateman sa Bondye te fè
pou mwen menm avè w.  

I Pyè 1 :20 Bondye te chwazi l' pou sa depi anvan li te
kreye tout bagay. Men, se nan dènye tan sa yo li vin parèt pou
byen nou.

« Bondye te chwazi l' pou sa depi anvan li te kreye tout bagay. »
Donk se pa nan mitan wout yon lide pase konsa nan tèt Bondye,
men se te konsa plan an te toujou ye. Bondye te deja chwazi l
depi anvan kreyasyon monn nan. 

Konsa kite m pataje ak ou yon deklarasyon remakab ke m jwenn
nan paj 1333 Referans Biblik Scofield te ekri a.

Chwa  souveren  Bondye  nan  pre-òdinasyon,  eleksyon,  ak
predestinasyon lojikman soti  nan desizyon diven baze sou

Ominsyans Etènèl tout plan daksyon posib. Lòd la lojikman,
non pa kwonolojikman, se omnisyans, desizyon diven (pre-
òdinasyon,  eleksyon,  predestinasyon),  e  prekonesans.
Menmjan  desizyon  Bondye  yo  etènèl ;  se  konsa  pre-
konesans  Li  etènèl  tou.  Kòm  pre-konesans  touche  tout
bagay,  li  gen  ladann  tou  sa  ki  konsène  eleksyon,  pre-
òdinasyon, ak predestinasyon. Pakonsekan, eleksyon, opere
dapre pre-konesans, e pre-konesans opere dapre eleksyon,
ki vle di yo te de mache men nan men, nan yon akò pafè.

Lè  nou  kòmanse  touche  mo  tankou  pre-òdinasyon,  eleksyon,
predestinasyon,  prekonesans  elatriye  m  santi  tankou  si  nou
menm lòm, nan ti konesans limite nou an, ta va ap konsidere
Bondye tankou si L ta yon gwo òdinatè.  Men se pa konsa ditou.
Kè Bondye sèlman pi gwo pase tout linivè. Dr. McGee di lè m te
seminè  ap  etidye  teoloji,  sa  te  sanble  trè  enpòtan  pou  n  te
konnen  eske  prekonesans  vini  anvan  pre-òdinasyon,  men
onètman  depi  apre  lè  sa  tou  m pa  kwè jan  m bay  tè  mwen
pwoblèm sou sa. M fini pa reyalize sa ki enpòtan sèke : « Bondye
te chwazi l' pou sa depi anvan li te kreye tout bagay. Men, se nan
dènye tan sa yo li vin parèt pou byen nou. » Pou nou senplifye sa
nou ka di lakwa se pa tankou yon anbilans k ap kouri vini an jians
nan  dènye  minit.  Kris  se  ti  mouton  yo  te  sakrifye  depi  avan
Bondye te kreye anyen an paske Bondye te toujou konnen depi
toutan Storly Michel t ap bezwen yon Sovè e Li renmen m ase
pou ofri m Sovè sa. M pa bezwen yon òdinatè pou fè m konnen
ou analize sa pou mwen. M sèlman bezwen yon Bondye ak yon
yon gwo bout tonton kè ki plen lanmou ki ofri redanmsyon nan
gras Li.

I Pyè 1 :21 Gremesi  Kris  la,  nou  gen  konfyans  nan
Bondye ki te fè l' leve soti vivan nan lanmò, nan Bondye ki te ba
l' lwanj. Konsa, nou mete tout konfyans nou ak tout espwa nou
nan Bondye.

« Gremesi Kris la, nou gen konfyans nan Bondye ki te fè l' leve
soti vivan nan lanmò, nan Bondye ki te ba l' lwanj. » Ou ka wè
Simon Pyè kontinye ap aksantye sou reziksyon Kris la, li pa rate
yon okazyon menm, pwen santral se toujou e ankò rezireksyon
Kris la.  

« Konsa, nou mete tout konfyans nou ak tout espwa nou nan
Bondye. » Anvan  sa  Pyè  te  asosye  de  mo  sa  yo :  lagras  ak
lespwa, ansanm. Kounyea li asosye lafwa ak lespwa. Apot Pyè se
gran apot lespwa a, e lespwa anrasinen nan rezireksyon Kris e
nan gran verite ke nou gen yon Sovè vivan ki gen pou retounen
sou latè yon jou. 

I Pyè 1 :22 Koulye  a,  lè  n'ap  obeyi  verite  a,  nou  nan
kondisyon pou nou fè sèvis Bondye, pou nou sa gen yon renmen
sensè pou frè yo. Se sak fè, se pou nou yonn renmen lòt ak tout
kè nou, ak tout fòs nou.

« Koulye a, lè n'ap obeyi verite a, nou nan kondisyon pou nou fè
sèvis Bondye… » Gen lòt vèsyon Bib la ki di tou: « Pou nou ka
pirifye nanm nou nan obeyisans verite a atravè Lespri Sen an. »
Pawòl Bondye a zanmi se yon ajan netwayaj san parèy. Nou ka
wè nan reklam yo sèjousi konpayi yo fè gwo pwomosyon sou jan
savon ak lòt pwodwi netwayaj yo fè yo efikas. Yo rakonte jan
pwodwi pa yo a siperyè konpare ak pwodwi pa konpetitè yo. Yo
tout pretann y ap vann yon pwodwi « mirak ». Men zanmi sèl vrè
detèjan netwayaj « mirak » ki egziste sou latè se Labib. Se li ki pi
bon ba savon ki egziste. Pawòl Bondye a ap detchouwe wete depi
se kras peche ki sou nou, e pou di vre gen anpil nan ou ki bezwen
pwoche pi pre Pawòl la pou pran yon ti beny espirityèl.    
  
« … Pou nou sa gen yon renmen sensè pou frè yo. Se sak fè, se
pou nou yonn renmen lòt ak tout kè nou, ak tout fòs nou. » Yon

bon relasyon ak Bondye ap mennen w pou sèten nan yon bon
relasyon ak lòt kretyen yo.

I Pyè 1 :23 Gremesi pawòl Bondye a ki yon pawòl vivan
epi ki la pou tout tan, nou resevwa yon lòt lavi. Fwa sa a, nou pa
soti nan yon jèm ki ka mouri, men nan yon jèm ki pa ka mouri.

Pyè tounen ak nou nan Pawòl Bondye a ankò. L ap pale kounyea
sou aspè sibjektif travay Bondye nan Sali nou. Nou te deja wè ke
travay objektif Bondye a se lanmò Kris ki se Redanmsyon nou. Sa
te fèt anviwon demil an de sa e li pafètman konplè pa gen anyen
nou ka ni retire ni ajoute sou li. Men sepandan, si pou w ka vin
pitit Bondye, fòk ou fèt yon dezyèm fwa, yon nesans ki soti anwo.
Ou ka sonje se egzatkteman sa Senyè Jezi te di Nikodèm jan nou
jwen sa nan Jan 3 :3. Nikodèm se te yon gwo teolojyen e pa t
gen moun relijye pase l’, men sepandan Senyè Jezi te di l’ fòk ou
fèt yon dezyèm fwa, fèt nan Lespri Bondye.

« Fwa sa a, nou pa soti nan yon jèm ki ka mouri, men nan yon
jèm ki pa ka mouri.» Ou pa ka sove, ou pa ka fèt yon dezyèm fwa
san Pawòl Bondye a. Labib se mirak sa ki egziste nan monn nan
jodia.  E byenke m kwè sa a  san pou san,  m pa janm sispan
eblouyi resevwa lèt zanmi ki ekri nou pou temwaye jan yo fèt yon
dezyèm fwa e lavi yo chanje pandan y ap koute etid biblik Atravè
Labib yo nan radyo. Se se bèl bagay, men m pa konprann kòman
sa fè fèt, m sèlman konnen sa se rezilta travay Pawòl Bondye a k
ap viv e demere pou toutan.

I Pyè 1 :24 Jan sa ekri nan Liv la: Moun, se tankou zèb
yo ye. Tout bèl ou wè yo bèl la, se tankou flè zèb la yo ye. Zèb la
chèch, flè a tonbe.

Pa janm fè erè panse ke nou bon ase ou nou posede yon bagay ki
bon ase ke nou ta ka ofri Bondye. Tout vanta w tande lòm ap fè a

se tankou yon ti flè zèb frajil. Ki vle di lòm se tankou ti flè m ap
gade sou lakou a nan fennèt lakay la. Nan epòk lete pa gen bèl
flè pase l men kou livè antre li te deja fin fane e mouri. 

I Pyè 1 :25 Men,  pawòl  Bondye  a  la  pou  tout  tan.  Se
pawòl sa a bon nouvèl la te pote ban nou.

Zanmi nou bezwen mete predikasyon ak anseyman Pawòl Bondye
a anwo tout lòt bagay. Alò m pa di pou nou neglije ou minimize
plas mizik, yon bon metòd, ou yon strikti òganizasyonèl non men
alafen pa gen absoliman okenn konparezon ak Pawòl Bondye a
nan jou nou yo. Apot Pyè di: « Men, pawòl Bondye a la pou tout
tan. Se pawòl sa a bon nouvèl la te pote ban nou. »  

Pandan m espere w ap reflechi sou Pawòl la nou rive nan moman
pou nou fòse w konpayi. Men n espere se pa pou lontan e ke w va
gen posiblite rankontre nou nan menm lè a e sou menm estasyon
radyo  sa  a  pou  yon  lòt  etid  Atravè  Labib.  Annatandan  nou
rankontre n ap kite w avèk lapè e lagras Bondye.  

